
ABSTRAK

Zakat adalah ibadat harta yang merupakan rukun asas dalam sistem kewangan dan
ekonomi Islam. Ia juga memainkan peranan yang penting dalam menyelesaikan isu- isu
kewangan dan menyelesaikan masalah berkaitan dengan kemiskinan yang dihadapi oleh
sebahagian besar negara Islam. Kajian ini bertujuan menyelidik cara-cara mengurus
tadbir zakat melalui institusi zakat dan sejauh mana ia menepati hukum-hukum fekah
serta berjaya melaksanakan tujuan pensyariatan zakat. Kajian ini membantu dalam
memaksimumkan peranan institusi zakat untuk mencapai keadilan sosial dan membasmi
kemiskinan yang melanda kebanyakan dunia Islam serta mengubah persepsi yang negatif
dan cetek mengenai peranan zakat. Metodologi kajian ini menggunakan dua cara iaitu
yang pertama, menyelidik tentang mekanisma institusi zakat mengurus tadbir harta zakat
dalam realiti Pkerjanya dan kedua mengaitkannya dari sudut hukum fekah serta sejauh
mana ia menepati tujuan pensyariatan zakat. Hasil kajian ini mendapati bahawa institusi
zakat di Kedah antara institusi yang tertua dan mempunyai organisasi yang lengkap yang
boleh dicontohi dan ia merupakan satu-satunya institusi yang mempunyai undang-undang
tersendiri. Ia berjaya meningkatkan hasil kutipan zakat, berjaya mengurangkan bilangan
fakir miskin dan menghulurkan bantuan yang merangkumi segenap keperluan fakir
miskin. Semua aktiviti agihan zakat yang diuruskan oleh Jabatan Zakat berlandaskan
syarak dengan kaifiyat yang sahih dan menepati penafsiran asnaf zakat yang ditentukan
oleh Al-Quran. Kesimpulannya Jabatan Zakat Negeri Kedah telah berjaya melaksanakan
matlamat pensyariatan zakat. Hasil daripada kajian ini, dicadangkan kepada Jabatan
Zakat Negeri Kedah supaya memberi penumpuan kepada program-program bagi
meningkatkan taraf kehidupan fakir miskin kepada tahap yang lebih baik seperti
menyediakan pembiayaan projek kecil-kecilan seperti yang dipersetujui oleh ahli fugaha'.

